
ABSTRAK 

 

 

Tujuan kajian ini ialah untuk menghasilkan satu badan karya cetakan blok kayu 
berdasarkan adaptasi terhadap bahan kesusasteraan rakyat Melayu. Bentuk 
kesusasteraan yang dipilih adalah cerita jenaka Melayu. Sebanyak tiga buah cerita 
jenaka telah dipilih sebagai subjek kajian iaitu Lebai Malang, Pak Pandir dan Si 
Luncai. Kajian ini memfokuskan terhadap unsur-unsur didaktik atau bersifat 
pengajaran yang terkandung dalam teks-teks jenaka tersebut. Pendekatan Teori 
Adaptasi dan kaedah eksplorasi visual diaplikasikan ke dalam kajian. Temu bual 
bersama seniman dan ilmuan seni turut digunakan bagi mendapatkan maklum balas. 
Kajian ini telah merujuk kepada tujuh belas hasil karya seniman tempatan dan 
antarabangsa yang berpameran dalam tiga siri pameran solo dan dua berkumpulan. 
Seniman-seniman tempatan yang dirujuk di dalam penyelidikan ini adalah Kamal 
Sabran, Samsuddin Wahab, Hasnul J. Saidon (pameran berkumpulan ‘Mea Culpa’ 
2008), Juhari Said (Siri Simpulan Bahasa 1997-2003) dan Zulkifli Yusoff (Pelayaran 
Munshi Abdullah, 2003). Manakala seniman antarabangsa yang dirujuk adalah 
Monica Bengoa, Ernesto Neto, Marilá Dardot, Ellida Tessler (pameran berkumpulan 
‘The Storyteller 2012) dan Jirapat Tatsanasomboon (Siri ‘The Desires of Nonthok’ 
2013). Karya-karya rujukan dianalisa dengan menggunakan pendekatan Teori 
Kritikan Seni oleh Feldman. Proses penyelidikan studio dijalankan  melalui tiga fasa 
utama pembangunan. Karya-karya yang telah dihasilkan sepanjang fasa-fasa 
pembangunan penyelidikan telah dipamerkan dalam dua pameran berkumpulan 
tempatan dan antarabangsa iaitu pameran berkumpulan POP PARADOX di 
Kapalorek Artspaces pada 6 Januari 2016 dan pameran Projek Kolaborasi Seni 
Antarabangsa Siri 3 UPSI – Universiti Thaksin di The Southern Thai Art Center pada 
26 Disember 2015. Hasil kajian ini telah mendapati bahawa bahan buku teks cerita 
jenaka kesusasteraan rakyat, mempunyai nilai dan potensi untuk diolah ke dalam 
bentuk karya seni visual. Implikasi kajian ini juga, menunjukkan bahawa proses 
adaptasi bahan kesusasteraan ke dalam bentuk karya seni visual berjaya 
memperkayakan dan memartabatkan kedua-dua bentuk kesenian ini. 

THE ADAPTATION OF MALAY FOLK LITERATURE ( MALAY TALES OF 
HUMOR) IN CONTEMPORARY WOODCUT PRINTS 

 

 

ABSTRACT 

 

 

This study is carried out to build a body of woodcut prints based on the adaptation of 
Malay folk literatures. The type of literature chosen is tales of humor from the Malay 
community. Three humoristic tales are chosen as subjects, namely Lebai Malang, Pak 
Pandir and Si Luncai. This study focuses on didactic elements and good examples 
that lie inside the humoristic tales chosen. The Adaptation Theory approach and 
visual exploration method are applied in this study. Interviews with artists and 
scholars were also carried out to get more input and response regarding the subject. 
Seventeen artworks by local and international artists from three solo and two grouped 
exhibitions were referred to for the purpose of this research. Local artistes referred to 
for this study are Kamal Sabran, Samsuddin Wahab, Hasnul J. Saidon (from grouped 
exhibition ‘Mea Culpa’ 2008), Juhari Said (Simpulan Bahasa Series 1997-2003) and 
Zulkifli Yusoff (Pelayaran Munsyi Abdullah, 2003) while reference from 
international artistes were from Monica Bengoa, Ernesto Neto, Marilá Dardot, Ellida 
Tessler (from ‘The Storyteller’ grouped exhibition) and Jirapat Tatsanasomboon 
(‘The Desires of Nonthok’ Series 2013). Reference artworks were analyzed through 
the Art Critic Theory approach by Feldman. The Studio Research processes were 
carried out through three main development phases. Artworks produced during 
development phases were displayed in two exhibitions namely POP PARADOX at 
Kapalorek Artspaces (local) on 6 January 2016 and the International Art 
Collaboration Project Exhibition Series 3 UPSI – Thaksin University held at the 
Southern Thai Art Center on 26 Disember 2015. The finding for this study shows that 
texts from Malay humoristic folk literature have the potential to be presented in the 
form of visual artworks. The implication of this study also shows that the adaptation 
process of literature materials to visual form can enrich and enhance both art forms 
for the future. 

BAB 1 

 

 

 

PENDAHULUAN 

 

 

 

1.1 Pendefinisian Terma dan Perkataan. 

 

Kamus Dewan edisi ketiga (2002) mendefinisikan terma interpretasi sebagai tafsiran 

dan penjelasan yang berkaitan dengan makna, tujuan dan implikasi dan sebagainya 

berkenaan sesuatu. Perkataan adaptasi pula didefinisikan sebagai suatu penyesuaian 

dengan keadaan yang baru atau berbeza.  

 

           Definisi bagi perkataan sastera di takrifkan sebagai bahasa yang digunakan di 

dalam kitab-kitab (bukan bahasa basahan). Perkataan susastera pula membawa 

pengertian terhadap seni sastera atau sebarang unsur kesenian yang tercipta dengan 

penggunaan sesuatu bahasa, tulisan atau lisan oleh mereka yang mahir sastera atau 

mempunyai pengetahuan yang baik berkenaan dengan seni persuratan. Ismail Yusoff 

(2008) pula menggariskan bahawa hasil-hasil sastera sebagai ungkapan bahasa indah 

yang diucapkan atau karya-karya bertulis yang mempunyai seni yang murni, indah, 

halus, merdu, suci dan cantik dari segenap segi iaitu bahasa, isi, penyampaian dan 

sebagainya. Beliau juga menegaskan bahawa sastera juga harus dianggap bernilai 

kepada masyarakat yang memilikinya. Berkenaan perkataan kesusasteraan pula 

terdapat beberapa pendefinisian yang sedikit berbeza nadanya, namun mempunyai 

persamaan dari segi maksud. Pusat Rujukan Persuratan Melayu Dewan Bahasa Dan 

Pustaka mentakrifkan kesusasteraan sebagai hasil seni yang diwujudkan dalam bentuk 

karangan bebas atau dalam bentuk puisi.  

              

             Dalam penulisan oleh Ismail Yusoff (2008), beliau menggariskan bahawa 

kesusasteraan dapat ditafsirkan sebagai himpunan beberapa atau lebih dari satu 

hasilan atau ciptaan susastera. Bagi menyokong kenyataan beliau, Ismail Yusoff 

(2008) memetik pendapat seorang sasterawan Inggeris, J.L Robertson yang 

menegaskan “kesusasteraan ialah ucapan yang berseni dalam kata-kata dari apa yang 

difikir, dirasai, diingati atau yang dikhayali”. Berdasarkan kenyataan oleh Pusat 

Rujukan Persuratan Melayu Dewan Bahasa Dan Pustaka serta kedua-dua orang 

sarjana yang dinyatakan diatas, dapat disimpulkan bahawa sebarang bentuk buah 

fikiran yang dipersembahkan dalam bentuk bertulis dengan gaya bahasa yang indah 

adalah merupakan sebuah hasilan sastera atau karya sastera.  

 Sastera Rakyat pula adalah merupakan satu bentuk hasilan sastera tertua yang 

pada asalnya disampaikan secara lisan dan berkisar dalam kelompok masyarakat 

tertentu. Sastera rakyat lahir atas tujuan hiburan dan pengajaran. Ia juga turut 

mempunyai unsur tokok tambah dan pengaruh tempatan. Tafsiran ini selari dengan 

Francis Lee Utley dalam penulisan beliau yang berjudul “Folklore: Some Operational 

Definition” pada tahun 1965 yang menegaskan bahawa sastera rakyat ialah sastera 

yang dipindahkan secara lisan dikalangan masyarakat primitif yang terpencil atau 

dalam kebudayaan pinggiran yang bertamadun, atau dikalangan masyarakat bandar 

atau desa, atau dikalangan kelompok dominan atau kecil. Mohd Taib Osman (2007) 

yang mengupas lebih lanjut di dalam konteks masyarakat Melayu mengatakan 

bahawa sastera rakyat adalah satu bentuk genre kesusasteraan Melayu lama yang 

tertua di dalam masyarakat melayu berbentuk lisan (oral tradition) yang wujud 

sebelum kesusasteraan bertulis (Literary tradition) dan dinikmati oleh golongan luar 

istana. 

 

 Terma cetakan adalah merujuk kepada sesuatu bahan atau perkara yang 

dicetak melalui penggunaan acuan atau mesin-mesin yang boleh membantu kerja-

kerja mencetak itu. Perkataan ini terbit dari kata dasar cetak yang membawa maksud 

sebarang cap atau cop berbentuk tanda, huruf dan sebagainya pada kertas atau kain. 

Perkataan ini turut merujuk kepada sebarang bahan yang dijadiakan acuan untuk 

menghasilkan sesuatu produk. Takrifan cetakan secara umum juga dapat difahami 

dengan melihat kepada objek-objek seharian yang mempunyai elemen percetakan. 

Contoh yang boleh kita lihat adalah seperti surat khabar, majalah, buku, duit dan 

sebagainya. Namun, objek-objek harian ini tidak boleh diangkat sebagai sebuah karya 

seni.  

 

 Takrifan dalam kontek seni tampak pula, terma cetakan adalah merujuk 

kepada sebarang perbuatan mengalihkan dan menggandakan imajan dari satu 

permukaan kepada permukaan lain dengan menggunakan sebarang kaedah atau 

teknik-teknik tertentu. Mazlan Karim (2012) dalam kajiannya menggariskan cetakan 

konvensional adalah sebuah karya seni bersifat dua dimensi dan boleh diulang cetak 

dalam jumlah yang banyak selagi blok atau matrik yang digunakan tidak rosak dan 

mampu untuk menghasilkan  cetakan atau impression ke atas permukaan kertas, 

kanvas atau kain. Mazlan Karim (2012) turut memetik Alexia Tala (2009) yang 

menyatakan karya cetakan konvensional sebagai suatu hasil cetakan yang dipamerkan 

di dinding dan dalam bingkai kaca. 

 

 Sharifah Fatimah Zubir (1982) dalam katalog Pameran Cetakan, Muzium Seni 

Negara pula menggariskan bahawa cetakan adalah hasil daripada suatu aktiviti atau 

perbuatan yang meninggalkan kesan atau bekas secara visual di atas permukaan 

bentuk yang lain. Beliau memberikan contoh seperti kesan tapak kaki yang di 

tinggalkan di atas pasir, salinan lukisan atau garisan pen dan pensil.  

 

 Mazlan Karim (2012) dalam kajiannya menyatakan bahawa ‘Cetakan asli’ 

merupakan terma yang lebih tepat dan komprehensif apabila menghuraikan definisi 

cetak dalam konteks seni halus. Kenyataan oleh Mazlan Karim ini dilihat selari 

dengan kenyataan oleh Sharifah Fatimah Zubir (1982) yang menyatakan bahawa 

pelukis lebih suka menggunakan istilah cetakan asli (original print) dalam 

membezakan hasil karya mereka dengan salinan cetak (reproduction copies) karya-

karya seni sedia ada. Penetapan sesebuah cetakan itu sebagai asli turut berkisar 

kepada bagaimana imajan sesebuah karya cetakan itu dihasilkan. Bernard S.Myers 

(1963) memberikan takrifan cetakan konvensional adalah sebuah karya kreatif yang 

bermula dengan penghasilan blok atau terma yang lebih khusus iaitu matrik. Blok 

atau matrik ini samada menggunakan kayu, logam, lino atau sutera saring. Seniman 

cetak mengolah permukaan blok melalui aktiviti torehan alat turis, stensil, potongan 

pisau dan lain-lain sebagaimana seorang pelukis menghasilkan catan atau lukisan 

menggunakan berus, pensil, arang, cat minyak dan kanvas. Mazlan Karim (2012) 

turut menekankan bahawa di samping penggunaan blok atau matrik, keaslian 

sesebuah cetakan konvensional atau tradisi itu turut bergantung kepada medium, 

kaedah dan disiplin seni cetak yang digunakan oleh seseorang seniman cetak. 

 

 Medium paling biasa yang digunakan oleh seniman cetak dalam menghasilkan 

karya adalah kertas. Secara umum, teknologi pembuatan kertas telah bermula ketika 

peradaban Cina dan dikembangkan dan diperhalusi pula oleh orang-orang Jepun 

apabila meraka mendapati kertas-kertas dari Cina terlalu rapuh. Rosalind Ragan 

(2005) menulis dalam kajian beliau, kertas telah digunakan secara konvensional oleh 

seniman cetak untuk medapatkan ‘impression’ atau hasil cetakan daripada blok yang 

digunakan.  Berdasarkan pengalaman penyelidik sendiri, penggunaan kertas sebagai 

bahantara utama dalam penghasilan cetakan adalah kerana sifat kertas itu sendiri yang 

sesuai untuk semua kaedah dan teknik cetakan seperti cetakan timbulan (blok kayu, 

dan lino), intaglio, stensil dan sebagainya. Dari sudut estetik pula adalah kerana 

kesan-kesan unik  yang diperolehi daripada kepelbagaian jenis kertas itu sendiri yang 

menjadi identiti dan tarikan utama karya-karya seni cetak berbanding karya seni 

visual yang lain. 

 

 Karya-karya cetakan konvensional juga ditentukan melalui teknik-teknik 

cetakan yang digunakan. Mazlan Karim (2012) memetik kenyataan oleh Ponirin 

Amin (1995) yang menegaskan bahawa perhatian utama dalam penghasilan karya 

cetakan adalah tekniknya. Rosalind Ragan (2005) menggariskan terdapat empat 

kaedah tradisi untuk menghasilkan karya cetakan iaitu kaedah relief (timbulan), 

intaglio, lithografi dan sutera saring. Long Thien Shih (1993) pula menjelaskan hasil 

cetakan dapat diperolehi melalui teknik timbulan, permukaan dan stensil. Malah 

menurut beliau juga, kemahiran teknikal yang tinggi amat diperlukan bagi 

mendapatkan kualiti cetakan yang optimum. 

 

 Disamping elemen blok atau matrik, medium dan teknikal, cetakan 

konvensional juga menitik beratkan elemen etika dan disiplin dalam proses 

penghasilan karya. Mazlan Karim (2012) menjelaskan disiplin dan etika dalam proses 

penghasilan karya cetakan konvensional merujuk kepada standard atau piawaian yang 

perlu dipatuhi oleh seniman cetak. Kajian oleh Lessing J. Rosenwald (1961) 

menjelaskan bahawa piawaian ini dicetuskan oleh Gabor Peterdi di Third 

International Congress of Plastic Art, Vienna pada September 1960 dan dipersetujui 

oleh Majlis Seni Cetak Amerika bagi menentukan keaslian sesebuah karya cetakan. 

Sehubungan itu, terdapat lima deklarasi yang dipersetujui seperti berikut.: 

 

i. Karya-karya cetakan yang dihasilkan oleh seniman cetak boleh ditandakan dan 

ditentukan melalui istilah-istilah seperti ‘First State’ atau ‘Second State’ dan 

sebagainya. Jumlah ‘Artist Proof’ tidak dicampurkan kepada edisi dan 

dihadkan kepada nisbah 10 peratus dari jumlah keseluruhan edisi cetakan yang 

dihasilkan. Ia perlu ditandakan dengan nombor pada setiap satu edisi yang 

dihasilkan dan menjadi hak eklusif kepada seseorang seniman seni cetak. 

 

ii. Seniman seni cetak bukan sahaja perlu menurunkan  tandatangan pada setiap 

edisi cetakan, malah perlu menandakan setiap cetakan dengan jumlah edisi 

dan nombor siri cetakan. Pembantu-pembantu yang menolong kerja-kerja 

mencetak juga boleh meletakkan tanda dengan menggunakan symbol ‘Imp.’ 

yang bermaksud Impressit atau pelukis yang mencetak karya tersebut. Simbol 

‘Imp.’ biasanya diletakkan selepas tandatangan pelukis. 

 

iii. Blok atau matrik juga perlu ditandakan dengan jelas sebaik sahaja proses 

cetakan keseluruhan edisi diselesaikan. 

 

iv. Cetakan akan dianggap sebagai asli apabila seniman itu sendiri yang 

menyediakan blok-blok asal dan mengukir sendiri blok-blok cetakan tersebut. 

Oleh yang demikian, karya-karya yang tidak menepati ciri-ciri ini akan 

dianggap sebagai cetakan reproduksi. 

 

v. Tiada peraturan yang diberatkan bagi cetakan reproduksi. Namun, ia boleh 

dianggap sebagai sebuah cetakan asli sekiranya mempunyai kualiti reproduksi 

yang sangat tinggi sehingga seniman asal sendiri memberikan persetujuan dan 

menurunkan tandatangannya ke atas hasil cetakan tersebut. 

  

 Berdasarkan piawaian yang telah digubah dan persetujui ini, keaslian sesebuah 

cetakan konvensional itu boleh diakui apabila seseorang seniman cetak itu sendiri 

yang menyediakan dan menghasilkan blok cetakannya samada dari kayu, batu dan 

sebagainya. Seterusnya hasil cetakan dilakukannya sendiri atau pembantu dibawah 

seliaannya. Apabila keseluruhan proses cetakan telah selesai, seniman cetak itu 

sendiri perlu menurunkan tandatangannya.  

 

 Terma kontemporari pula diberi tafsiran sebagai pada masa yang sama atau 

semasa. Bidang seni tampak mentakrifkan perkataan kontemporari ini dengan 

merujuk kepada karya-karya seni tampak semasa atau pada suatu tempoh masa yang 

tertentu.  Bagi mengupas terma kontemporari dalam konteks seni cetak, penyelidikan 

ini merujuk kepada pandangan beberapa sarjana. Mazlan Karim (2012) merumuskan 

bahawa istilah kontemporari dalam seni cetak merujuk kepada perubahan sikap dan 

penerokaan oleh pelukis dalam proses penghasilan karya cetakan yang telah 

menyebabkan berlakunya evolusi dalam amalan seni cetak. Kenyataan oleh Mazlan 

Karim (2012) ini merujuk kepada perubahan bentuk (form) karya cetakan 

kontemporari yang telah barlaku dalam perkembangan seni cetak secara global. 

Beliau memetik kajian dan pandangan oleh Donald Saff & Deli Sucilotto (1978) yang 

menyatakan bahawa perubahan yang berlaku pada karya-karya cetakan abad ke 20 ini 

merujuk kepada proses menghasilkan imajan yang telah melibatkan penggunaan 

multi-media, inovasi teknik, komputer dan fotografi sehinggalah penghasilan cetakan 

dalam bentuk tiga dimensi.  

 

 Pengkaji mendapati kenyataan oleh Mazlan Karim (2012) adalah disokong 

oleh pandangan Richard Noyce (2006) yang menyatakan bahawa amalan seni cetak 

telah berkembang mengikut perubahan  zaman. Beliau menjelaskan lagi bahawa 

seniman cetak tidak ketinggalan untuk meneroka dan membuat eksplorasi terhadap 

medium canggih dan terkini di samping percubaan-percubaan terhadap bahan tradisi 

dalam amalan seni cetak itu sendiri.  

 

 

 1.2 Permasalahan Kajian. 

 

Penyelidikan studio ini dijalankan bagi mengolah dan menggunakan bahan 

kesusasteraan rakyat untuk dijadikan tema dalam menghasilkan sesebuah karya seni 

visual. Berdasarkan pengamatan yang dijalankan, saya mendapati bahawa bahan 

kesusasteraan rakyat ini semakin dipinggirkan. Generasi muda khususnya tidak lagi 

gemar membaca atau mengkaji hasil-hasil sastera jenis ini. Aznan Bakar (2010), 

seorang pengarang Akhbar Utusan menulis di dalam artikel beliau yang berjudul 

“Sastera tempatan terpinggir?” yang  diterbitkan pada 26 Mac 2010 mengutarakan 

pandangan yang menyokong pernyataan di atas. Beliau menyatakan bahawa ruang 

yang diberikan untuk aktiviti sastera di negara ini semakin sempit apabila generasi 

elektronik hari ini tidak lagi merasakan sastera itu penting dan tidak menyumbang 

apa-apa dalam kehidupan. 

 

 Tinjauan awal secara tidak formal telah dijalankan melalui kaedah temubual 

secara rambang ke atas sejumlah lima puluh orang pelajar diploma semester satu 

hingga semester lima di UiTM Perak, saya dapati bahawa golongan ini rata-ratanya 

tahu tentang kewujudan hasil sastera rakyat, namun tidak pernah membaca sebarang 

teks kesusasteraan rakyat ini.  Apatah lagi untuk membaca tulisan seniman negara 

seperti Arena Wati, Shahnon Ahmad, Usman Awang ataupun A. Samad Said yang 

sarat dengan semangat perjuangan, patriotisme dan nilai-nilai hidup. Temubual ini 

juga mendapati bahawa respondan tidak berminat dengan lenggok dan gaya bahasa 

melayu yang digunakan atau tidak cukup ‘catchy’ untuk menarik perhatian golongan  

ini.  

 

 Berdasarkan tinjauan yang dijalankan tersebut, bolehlah dibuat rumusan awal 

bahawa hasilan sastera rakyat ini dirasakan telah lapuk dan tidak menarik untuk 

dijadikan bahan bacaan jika dibandingkan dengan lambakan novel-novel cinta dan 

fiksyen di pasaran hari ini. Keadaan ini tidak mengejutkan lantaran responden yang 


